
		ਨੈਵੀਗੇਸ਼ਨ 'ਤੇ ਜਾਓ
		ਸਰਚ ਤੇ ਜਾਓ
		ਇਹ ਸਫ਼ਾ ਪ੍ਰਮਾਣਿਤ ਹੈ


ਮਾਸਟਰਨੀ ਘਰ ਜਾ ਕੇ ਆਪਣੇ ਮਾਪਿਆਂ ਨੂੰ ਕਹਿੰਦੀ, "ਮੈਂ ਉਸ ਮੁੰਡੇ ਨਾਲ ਸੱਚੀ ਮੁੱਚੀਂ ਮੰਗੀ ਹੋਈ ਆਂ ਜੀਹਨੂੰ ਮੈਂ ਪੜਾਉਂਨੀ ਹੁੰਦੀ ਆਂ।"
ਉਹਦੀ ਮਾਂ ਕਹਿੰਦੀ, "ਹਾਂ ਧੀਏ, ਮੰਗੀ ਹੋਈ ਐਂ।" ਵਿਆਹ ਵਿੱਚ ਵੀ ਥੋਹੜਾ ਹੀ ਚਿਰ ਰਹਿੰਦੈ।"
ਦੂਜੇ ਦਿਨ ਕੁੜੀ ਮੁੰਡੇ ਨੂੰ ਕਹਿੰਦੀ, "ਦੋ ਘੋੜੇ ਤੇ ਦੋ ਬੰਦੂਕਾਂ ਲੈ ਕੇ ਮੇਰੇ ਬਾਪ ਦੇ ਬਾਗ ਕੋਲ ਆਈਂ ।"
ਮੁੰਡਾ ਦੂਜੇ ਦਿਨ ਦੋ ਘੋੜੇ ਤੇ ਦੋ ਬੰਦੂਕਾਂ ਉਸ ਦੇ ਬਾਗ ਕੋਲ ਲੈ ਗਿਆ।
ਕੁੜੀਆਂ ਨੂੰ ਕਹਿੰਦੀ, "ਆਓ ਕੁੜੇ ਆਪਾਂ ਬਾਗ ਦੀ ਸੈਰ ਕਰ ਆਈਏ ।"
ਉਹ ਚਲੀਆਂ ਗਈਆਂ। ਜਦ ਘੋੜੇ ਦਿਖਣ ਲੱਗ ਪਏ ਉਹ ਕੁੜੀਆਂ ਨੂੰ ਕਹਿੰਦੀ, 
"ਜਾਓ ਨੀ ਭਾਈ ਪਿੱਛੇ ਮੁੜ ਜੋ ਕਿਸੇ ਦੀ ਨਜ਼ਰ ਕਹੀ ਕਿਸੇ ਦੀ ਨਜ਼ਰ ਕਹੀ। ਮੇਰੇ ਬਾਪ ਦੇ ਬਾਗ ਨੂੰ ਨਜ਼ਰ ਲੱਗ ਜੂ ਗੀ।"
ਓਹ ਇੱਕ ਘੋੜੇ ਤੇ ਆਪ ਚੜ੍ਹਗੀ ਤੇ ਦੂਜੇ ਘੋੜੇ ਤੇ ਮੁੰਡੇ ਨੂੰ ਲੈ ਕੇ ਤੁਰ ਪਈ।
ਰਸਤੇ ਵਿੱਚ ਇੱਕ ਡੈਣ ਦਾ ਘਰ ਸੀ। ਉਹ ਉਸ ਘਰ 'ਚ ਜਾ ਵੜੇ। ਡੈਣ ਤਾਂ ਘਰ ਨੀ ਸੀ ਪਰ ਉਸ ਦੀ ਨੂੰਹ ਘਰ ਸੀ। ਉਹ ਪਹਿਲਾਂ ਉਹਨਾਂ ਕੰਨੀ ਦੇਖ ਕੇ ਹੱਸੀ ਤੇ ਫੇਰ ਰੋਈ।
ਮੁੰਡਾ ਪੁੱਛਣ ਲੱਗਾ, "ਭਾਈ ਤੂੰ ਪਹਿਲਾਂ ਹੱਸੀ ਐਂ ਫੇਰ ਰੋਈ ਐਂ। ਏਸ ਦਾ ਕਾਰਨ।"
ਕਹਿੰਦੀ, "ਥੋਡੀਆਂ ਸੂਰਤਾਂ ਸੋਹਣੀਆਂ ਨੇ ਤਾਂ ਹੱਸੀ ਆਂ, ਰੋਈ ਤਾਂ ਆਂ ਮੇਰੀ ਸੱਸ ਨੇ ਥੋਨੂੰ ਖਾ ਜਾਣੈ।"
ਐਨੇ ਖੜੇ ਹੀ ਨੇ ਓਹਨੇ ਪਾਣੀ ਮੰਗਿਆ। ਉਹ ਅਜੇ ਪਾਣੀ ਪੀ ਹੀ ਰਹੇ ਸੀ ਉਹ ਬੁੜ੍ਹੀ ਆ ਗਈ।ਉਹਨਾਂ ਨੂੰ ਉਸ ਬੁੜ੍ਹੀ ਨੇ ਮੁਹੱਬਤ ਨਾਲ ਬੁਲਾਇਆ। ਬੁੜ੍ਹੀ ਦੀ ਨੂੰਹ ਨੇ ਸੈਨਤ ਨਾਲ ਉਹਨਾਂ ਨੂੰ ਤੋਰ ਦਿੱਤਾ। ਉਹ ਚਲੇ ਗਏ। ਬੁੜ੍ਹੀ ਰੋਣ ਪਿੱਟਣ ਲੱਗ ਪਈ ਕਹਿੰਦੀ, "ਮੇਰੇ ਘਰ ਨੂੰ ਤਾਂ ਏਸ ਪੁੱਠੇ ਘਰ ਦੀ ਨੇ ਪੱਟ ਦਿੱਤੈ।ਇਹਨੇ ਦੋ ਸੋਹਣੇ ਸ਼ਿਕਾਰ ਤੋਰ ਦਿੱਤੇ।" ਉਹਦੇ ਮੁੰਡੇ ਬਾਹਰੋਂ ਆਏ। ਚਾਰੇ ਕਹਿੰਦੇ, "ਮਾਂ ਕੀ ਗੱਲ ਐ, ਤੇ ਰੋਣ ਲੱਗ ਪਈ ਐਂ।"
ਉਹ ਕਹਿੰਦੀ, "ਸ਼ਿਕਾਰ ਆਏ ਸੀ, ਇਹਨੇ ਔਤ ਘਰਦੀ ਨੇ ਤੋਰ ਦਿੱਤੇ ਤਾਂਈਂ ਇਹਦੀ ਜਾਨ ਨੂੰ ਪਿੱਟਦੀ ਆਂ।"
ਉਹ ਕਹਿੰਦੇ, "ਲੈ ਮਾਂ ਅਸੀਂ ਤਾਂ ਹੁਣ ਘੇਰ ਲਿਆਉਂਦੇ ਆਂ।"
ਉਹ ਚਾਰੇ ਉਹਨਾਂ ਦੇ ਮਗਰ ਨੱਸ ਪਏ। ਦੋਨਾਂ ਨੇ ਚਾਰੇ ਜਣੇ ਬੰਦੂਕਾਂ ਨਾਲ ਮਾਰ ਦਿੱਤੇ। ਮਗਰੋਂ ਉਹਨਾਂ ਦਾ ਪਿਓ ਚਲਿਆ ਗਿਆ। ਉਹ ਕਹਿੰਦੇ, "ਤੈੈਂ ਵੀ ਵੱਢ ਖਾਣੀ ਐਂ।"
ਬੁੜ੍ਹਾ ਕਹਿੰਦਾ, "ਮੈਨੂੰ ਤੁਸੀਂ ਆਪਣੇ ਘੋੜਿਆਂ ਨੂੰ ਕੱਖ ਪਾਉਣ ਨੂੰ ਰੱਖ ਲੋ।"
ਉਹਨਾਂ ਨੇ ਉਹਨੂੰ ਕੱਖ ਪਾਉਣ ਨੂੰ ਰੱਖ ਲਿਆ। ਮੁੰਡਾ ਸੁੱਤਾ ਪਿਆ ਸੀ। ਕੁੜੀ ਬਾਹਰ ਨੂੰ ਗਈ ਹੋਈ ਸੀ। ਬੁੜ੍ਹੇ ਨੇ ਮੁੰਡਾ ਵੱਢ ਦਿੱਤਾ। ਕੁੜੀ ਬਾਹਰੋਂ ਆਈ ਬੁੜ੍ਹੇ ਨੂੰ ਕਹਿਣ ਲੱਗੀ, "ਏਸ ਨੂੰ ਠਾਲੋ ਆਪਾਂ ਚੱਲੀਏ।"

